
Par tradizion cetant antighe, Marc al è il miedi, il terapeut che al vuarìs midiant la buine gnove e il 

spirt di Jesù di Nazaret; duncje al è di just che al vegni tradusût in dutis lis lenghis, alfabets e formis di 

scriture. Di fat, la midisine e je un patrimoni de umanitât che ogni persone e à dirit par podê vuarî, vivi 

sane e mantignî chê salût che ducj o sintìn come tesaur une vore preziôs. Marc al è il terapeut che curant 

l’anime, al jude a fâ vuarî ancje il cuarp. 

     A disin che il Vanzeli di Marc al è ancje il Vanzeli dai demonis, dai spirts inteligjents che nus 

incjadenin e che nus copin cui lôr folcs di lûs… e alore o din la benvignude a une tâl opare che e devente 

buine ricete cuintri i diaulins e i diaulons, i spirts soçs, i princips dal mont che a viazin su lis alis dai 

aiars, su lis ondis sore di nô, e a jentrin tes nestris cjasis a sdranâ, savoltâ e distruzi la armonie e bielece 

de vite. Lôr a son cussì potents che dome la peraule dal Signôr e rive a parâju fûr. Chel Signôr, chest om 

Fi di Diu, che al è il segret dal Vanzeli di Marc.

     O riservìn un bon acet a chest libri ancje parcè che, trascrit intun gotic antîc, al sta a ricuardânus 

che il computer, la corse cence brenis e la eficience moderne no podaran rimplaçâ il biel di îr e di vuê; a 

restin tecnichis une vore utilis, ma che a colin se metudis a confront  cu la origjinalitât e la creativitât de 

persone umane.

     Otto D’Angelo, il pitôr che al à imortalât la nestre civiltât contadine intai siei cuadris, al à vût plasê 

di insiorâ chest Vanzeli cu la sô pinelade esperte e nus presente il mont furlan e cristian di chê altre dì. 

In chescj agns o vin cambiât une vore o ancje dut te façade esteriôr, ma chestis imagjinis nus cjacararan 

ancjemò e a scjaldaran il nestri cûr cul lôr colôr e savôr. 

     In gracie di cheste opare uniche, la peraule dal Signôr si slargje fra di nô e midiant dal gotic di 

Roberto Giurano e dai disens di Otto D’Angelo nus instrade plui lizêrs tes ricetis che il terapeut e miedi 

Marc nus proferìs.

     Nô o sin fîs dai judeus-cristians e terapeuts di Alessandrie dal Egjit; o vignìn de lôr spiritualitât e de 

lôr tradizion; duncje, meditant chest Vanzeli si cjatìn a plen dirit a cjase nestre.

Ai 27 di mai dal 2012, solenitât des Pentecostis

 pre Tonin  Cjapielâr

on. Pieri Fontanin










































































































